
Բաց Հասարակության Օժանդակության հիմնադրամ—Հայաստան 

Հայաստանի՝ բանակում մարդու իրավունքների հետ կապված միջազգային պարտավորությունների տեսություն 
  
Ներածություն
 
Քրեակատարողական հիմնարկների, հոգեբուժական հիվանդանոցների և զինված ուժերի կարգի կառույցներն իրենց աշխատանքի և առաքելության հատուկ բնույթի պատճառով համարվում են փակ, սակայն դրանք հենց այն կառույցներն են, որոնցում հանրային վերահսկողության կարիքն էլ ավելի մեծ է, քան որևէ այլ կառույցում, ընդ որում այդ վերահսկողությունը պետք է լինի ավելի խիստ, քան հասարակության այլ ինստիտուտներում, քանի որ մարդու իրավունքներն ավելի խոցելի են հենց այդ կառույցներում։ Իրականում մի շարք երկրներ, այդ թվում նույնիսկ Վարշավյան պայմանագրի նախկին մի քանի անդամներ, որոնք արդեն ՆԱՏՕ-ի և Եվրամիության անդամ են կամ անդամակցության բանակցություններ են վարում, բավականին բաց են և ունեն զինված ուժերի հանրային վերահսկողության բավականին արդյունավետ համակարգ։ Ակնհայտ է, որ քաղաքացիական-ռազմական հարաբերությունները արտացոլումն են հասարակության և քաղաքական ռեժիմի հարաբերությունների. դժբախտաբար, Հայաստանն այդ առումով առաջնային դիրքերում չէ։ Քրեակատարողական հիմնարկների և հոգեբուժարանների դեպքում համակարգը բաց է հանրային մոնիտորինգի համար, իսկ որոշ դեպքերում այդ մոնիտորինգը նույնիսկ ինստիտուցիոնալիզացված է։ Սակայն զինված ուժերը մնում են իշխանությունների խիստ վերահսկողության տակ և «երկաթե վարագույրի» հետևում։  Չնայած, որ որոշ ՀԿ-ներ ժամանակ առ ժամանակ այցելում են զինվորական մասեր, այդ այցելությունները կատարում են հիմնականում պաշտպանության նախարարությանը նվիրված ՀԿ-ները, և այդ պատճառով զինված ուժերում մարդու իրավունքների վիճակի մասին որևէ զեկույցներ չեն հրապարակվում։ Այդ հատուկենտ այցելությունները համապատասխան վստահություն չեն առաջացնում զինծառայողների շրջանում, որպեսզի վերջիններս ՀԿ-ների ներկայացուցիչներին անկեղծորեն պատմեն իրենց խնդիրների և բանակում տիրող իրական իրավիճակի մասին, և այս ամենը՝ վստահության պակասի պատճառով, որը պայմանավորված է այցելությունների ոչ կանոնավոր բնույթով։ Մյուս կողմից, եթե ուզում ենք դիտարկել բանակում ոչ-կանոնադրական հարաբերությունների խնդիրը, ապա պետք է ծանոթանանք բանակում մահացությունների թվի մասին ՀՀ պաշտպանության նախարարության և զինվորական դատախազության տարեկան հաշվետվություններին։ Մահացածների միայն փոքր մասն է զոհվել թշնամու կրակից, իսկ մյուսները դարձել են զինծառայողների միջև ոչ-կանոնադրական հարաբերությունների զոհեր։ 1970-ականների սկզբից, ոչ-կանոնադրական հարաբերությունների խնդիրը որոշ չափով բնորոշ է բոլոր զորակոչային բանակներին, հատկապես նախկին խորհրդային տարածքում։ Բազմաթիվ այլ զորակոչային բանակներում այս խնդիրը ավելի փոքր վնաս է հասցնում, ինչը հիմնականում պայմանավորված է նրանով, որ զինծառայողների՝ արդարադատությունից օգտվելու հնարավորությունը երաշխավորված է։ Այնուամենայնիվ, պետք է խոստովանել, որ երկրում ժողովրդավարության և օրենքի իշխանության մակարդակը ուղղակիորեն ազդում է զինված ուժերի ժողովրդավարական վերահսկողության խնդրի, ուստի և զինված ուժերում տիրող իրավիճակի վրա։ Ժամանակակից պատերազմների համար զորակոչային բանակները համարվում են հնացած. հիմնական պատճառն այն է, որ պրոֆեսիոնալ բանակներն ավելի արդյունավետ են կատարում իրենց պարտականությունները, քանի որ ժամանակակից բարդ ռազմական սարքավորումներից օգտվելու համար պահանջվում են ավելի շատ գիտելիքներ և ճշգրտություն, ինչին պրոֆեսիոնալ ծառայողները կարող են հասնել միայն տարիների ուսուցման և պրակտիկայի արդյունքում։ Մարդու իրավունքների տեսակետից, պրոֆեսիոնալ բանակում ծառայողների և պետության հարաբերությունները պայմանագրային են, ինչը հնարավորություն է տալիս երկու կողմերի շահերն էլ ամրապնդել պայմանագրի մեջ, ուստի ցանկացած վեճի դեպքում կարելի է դիմել ժողովրդավարական պետության կողմից երաշխավորված բոլոր իրավական միջոցներին։ Այդուհանդերձ, պետք է գիտակցել, որ իրականում մեր բանակը դեռ երկար ժամանակ շարունակելու է մնալ զորակոչային։ Հետևաբար, խիստ կարևոր է կատարել բոլոր անհրաժեշտ բարեփոխումները, որոնք կապված են բանակում մարդու իրավունքների պաշտպանության և քաղաքացիական հասարակության կողմից վերահսկողության հետ։ 
Զինված ուժերի ժողովրդավարական վերահսկողության վերաբերյալ Հայաստանի Հանրապետության միջազգային պարտավորությունները
1991 թ.-ին անկախություն ձեռք բերելուց հետո Հայաստանը դարձել է միջազգային համայնքի անդամ, ստորագրել է մի շարք միջազգային պայմանագրեր և անդամակցել մի շարք միջազգային կազմակերպությունների՝ ընդունելով մի շարք միջազգային նորմեր և չափանիշներ։ Դրանցից մեկը Եվրոպայի անվտանգության և համագործակցության համաժողովն է (ԵԱՀՀ, որը 1993 թ.-ին վերանվանվել է ԵԱՀԿ) և նրա փաստաթղթերը, մասնավորապես՝ 1994 թ.-ի ԵԱՀԿ-ի «Ռազմաքաղաքական համագործակցության վարքագծի կանոնները»։ Զինված ուժերում մարդու իրավունքների հետ կապված խնդիրներն արծարծված են փաստաթղթի Հոդվածներ 32, 33, 34 և 37-ում։
. Անդամ-երկրները պարտավոր են այդ փաստաթղթում արտացոլված դրույթները կիրառելու բարի կամք և պատրաստակամություն ցուցաբերել։ Անվտանգության հարցերով համագործակցության ֆորումը համապատասխան դաշտ է ստեղծում անդամ-երկրների միջև երկխոսության ծավալման համար, որը բերում է զինվորական վարքագծի և զինված ուժերի ժողովրդավարացման վերաբերյալ քաղաքականապես պարտադիր հանձնառությունների ընդունման։  
ՆԱՏՕ-ի հետ հարաբերությունները երկար, սակայն կայուն զարգացման ճանապարհ են անցել։ Նրանք սկսել են «Գործընկերություն հանուն խաղաղության» ծրագրից և ի վերջո հանգել Անհատական գործընկերության ծրագրին՝ շատ լուրջ մի փաստաթղթի, որը վերաբերում է Հայաստանի արտաքին հարաբերությունների բազմաթիվ հարցերին, ինչպես նաև կառավարման ամբողջ համակարգին։ Գործընկերության ծրագիրը ներկայացվել է ՆԱՏՕ-ում և ստորագրվել է ՀՀ պաշտպանության նախարար Ս. Սարգսյանի կողմից։ Փաստաթուղթը մշակել է պաշտպանության նախարարությունը՝ համագործակցելով արտաքին գործերի նախարարության և նախագահի աշխատակազմի հետ։  ՆԱՏՕ-ի հետ Անհատական գործընկերության ծրագրի շրջանակներում Հայաստանի ստանձնած պարտավորությունները վերաբերում են քաղաքական, անվտանգության, պաշտպանության և ռազմական, ինչպես նաև վարչական, հանրային տեղեկատվության և շրջակա միջավայրի պահպանության հետ կապված խնդիրներին։ Մասնավորապես, Հայաստանը պարտավորվել է շարունակել ժողովրդավարեցման գործընթացը, կոռուպցիայի դեմ պայքարը, մարդու իրավունքների և օրենքի իշխանության պաշտպանությունը՝ նպատակ ունենալով լիովին կատարել միջազգայնորեն ընդունված չափանիշները։   Զինված ուժերի ժողովրդավարական վերահսկողությանը վերաբերող մասում, Հայաստանի կառավարությունը պարտավորվել է «... զարգացնել և ամրապնդել զինված ուժերի ժողովրդավարական հսկողությունը և քաղաքացիական վերահսկումը»։ Հայաստանը նաև մտադիր է խթանել պաշտպանության և անվտանգության ոլորտի քաղաքականության մշակման մեջ քաղաքացիական մասնակցությունը։ Այս առումով, «Հայաստանը հատուկ կարևորություն է տալիս պաշտպանության և անվտանգության հարցերում քաղաքացիական հասարակության ընդգրկվածության խրախուսմանը և պատգամավորների ու նրանց աշխատակազմի անդամների կրթության և վերապատրաստման բարելավմանը»։
 
ՆԱՏՕ-ի կողմից Հայաստանի հետ արդեն վաղուց համաձայնեցված ևս մի խնդիր է խորհրդարանական վերահսկողությունը։ Բանակի խորհրդարանական վերահսկողությանը նվիրված մի մաս կա նաև Անհատական գործընկերության ծրագրի Գործողություն 1, կետ 1.6.1-ում, որտեղ ասվում է.

 «Մշակել պաշտպանության համակարգի գործողությունների ժողովրդավարական վերահսկողության արդյունավետ և թափանցիկ մեխանիզմներ։ Քննել մեխանիզմները, որոնք ներկայումս օգտագործվում են խորհրդարանի, պետության ղեկավարի, կառավարության, զինված ուժերի և շահագրգիռ այլ կողմերի միջև հրամանատարության և աջակցության պարտականությունների բաշխման համար»։
Անհատական գործընկերության ծրագրի հաջորդ՝ կետ 16.2-ում նշվում է.
«Մշակել պաշտպանության և անվտանգության քաղաքականության ձևավորման մեջ քաղաքացիական մասնակցությունը և հասարակական կազմակերպությունների հետ համագործակցությունը խթանող արդյունավետ և թափանցիկ միջոցառումներ, ինչպես նաև մեխանիզմներ, որոնք անհրաժեշտ են պաշտպանության և անվտանգության խնդիրների մասին տեղեկատվությունը հանրությանը պատշաճ ձևով հասու դարձնելու համար»։
Այսպիսին են կառավարության հետ արդեն իսկ համաձայնեցված գործողությունները, իսկ կատարման ենթակա հանձնարարությունները հստակ նկարագրված են։  
ՆԱՏՕ-ի խորհրդարանական վեհաժողովի պատվիրակությունների մի քանի այցելությունները Հայաստան ուղղված էին զինված ուժերի խորհրդարանական վերահսկողության մեխանիզմ ստեղծելուն՝ սկսած ռազմական ոլորտի ծախսերի հետ կապված խնդիրների ուսումնասիրությունից մինչև օրենքի իշխանություն, թափանցիկության խնդիրներ և հանրային վերահսկողություն։ 
Անհատական գործընկերության ծրագրով նախատեսվում է նաև ստեղծել օմբուդսմենի համակարգ, որը պետք է զբաղվի զինծառայողների կողմից ստացված բողոքների քննությամբ, ներկայացված լինելու և բողոքարկելու իրավունքի ապահովմամբ և գործող զինվորական կարգապահական կանոնագրքի վերանայմամբ։
 Սրանք բոլորն այն քայլերն են, որոնք կարող էին ավելի արդյունավետ լուծել բանակում մարդու իրավունքների խնդիրները։ 
Անհատական գործընկերության ծրագրով նախատեսված է նաև այն, որ Հայաստանի իշխանությունները պետք է համապատասխանեցնեն մարդու իրավունքների հետ կապված օրենսդրությունը և պրակտիկան միջազգայնորեն ընդունված չափանիշներին,  և հատկապես Եվրախորհրդի, ԵԱՀԿ-ի և այլ համապատասխան միջազգային կառույցների չափանիշներին։ Այս դրույթը Անհատական գործընկերության ծրագիրը դարձնում է է՛լ ավելի արժեքավոր. այն ևս մեկ հիշեցում է իշխանություններին՝ երկրի համար չափազանց կարևոր և խիստ անհրաժեշտ ժողովրդավարական բարեփոխումների մասին։ 
Զինված ուժերում ժողովրդավարական բարեփոխումներ իրականացնելու բարի կամք և պատրաստակամություն ցուցաբերելու համար անհրաժեշտ է կատարել այս բոլոր պարտավորությունները։ Այս ստանձնած պարտավորությունների կատարումից ցանկացած լրացուցիչ խուսափում շահեկան չի լինի երկրի համար, քանի որ երկիրը շատ բան կկորցնի իր հեղինակության և համբավի առումով։ Սակայն անհրաժեշտ է նախ մտածել այն մասին, թե որքանով են կարևոր նշված բարեփոխումները երկրի, նրա քաղաքացիների, Հայաստանում ապրող և աշխատող սովորական մարդկանց համար, ովքեր ուզում են ապահով և պաշտպանված լինել պետական կառույցների կողմից, և ոչ թե հակառակը, երբ պետական կառույցները ողջ հասարակության շահերի հաշվին պաշտպանում են մի փոքր խումբ մարդկանց շահերը։  

Այլընտրանքային ծառայությունը՝ որպես Եվրախորհրդի առջև ստանձնած պարտավորություն, և հայաստանյան իրականությունը

Հայաստանի՝ Եվրախորհրդին անդամակցելու պայմաններից մեկն այլընտրանքային ծառայության մասին օրենքի ընդունումն ու իրականացումն էր։ Օրենքն ընդունվել է 2003 թ.-ին և ուժի մեջ է մտել 2004 թ.-ին։ Չնայած, որ Եվրախորհրդի և ԵԱՀԿ-ի փորձագետները մի շարք առաջարկություններ էին արել և մասնագիտական կարծիքներ տրամադրել, օրենքն ընդունվել է առանց այդ առաջարկությունները հաշվի առնելու։  
Մասնավորապես, այլընտրանքային ծառայության մասին օրենքի նախագծի քննարկման ժամանակ ներկայացվել էին Եվրախորհրդում Համոզմունքներից ելնելով զինծառայությունից հրաժարվողների եվրոպական բյուրոյի պատվիրակ, դոկտոր Ֆրիդհելմ Շնայդերի  առաջարկությունները, սակայն դրանց մեջ տեղ գտած հիմնական կետերը հաշվի չէին առնվել։ Խոսքը հատկապես ծառայության տևողության և  ծառայությունը միայն կրոնական փոքրամասնություններով սահմանափակելու վերաբերյալ դրույթների մասին է։
  
Եվրախորհրդի նախարարների կոմիտեի կողմից 1987 թ.-ին ընդունված No. R (87) հանձնարարականը և Եվրախորհրդի խորհրդարանական վեհաժողովի կողմից ընդունված No. 1518 (2001) հանձնարարականը հստակ նշում են, որ անդամ-երկրների այլընտրանքային ծառայության մասին օրենսդրությունը պետք է պարունակի հետևյալը՝ 

· Ցանկացած պահին (ծառայության ընթացքում) որպես «համոզմունքներից ելնելով զինծառայությունից հրաժարվող» գրանցվելու իրավունքը,
· Զինված ուժերի մշտական ծառայողների (սպաներ, ենթասպաներ և այլն) իրավունքը
· «համոզմունքներից ելնելով զինծառայությունից հրաժարվողի» կարգավիճակի համար դիմելու իրավունքը, 
·  Բոլոր զորակոչիկների՝ «համոզմունքներից ելնելով զինծառայությունից հրաժարվողի» կարգավիճակի և այդ կարգավիճակն ստանալու մասին տեղեկություններ ստանալու իրավունքը, և իրական այլընտրանքային ծառայություն, որը միանշանակ քաղաքացիական է իր բնույթով,  այլ ոչ՝ նվաստացուցիչ կամ պատժիչ։ 

Ծառայության բնույթի մասին միևնույն դրույթները պարունակվում են նաև Հայաստանի անդամակցության վերաբերյալ Եվրախորհրդի խորհրդարանական վեհաժողովի թիվ 221 կարծիքի մեջ, որտեղ նշված է, որ՝
· Եվրախորհրդի անդամ դառնալուց հետո երեք տարվա ընթացքում երկիրը պետք է ընդունի եվրոպական չափանիշներին համապատասխանող այլընտրանքային ծառայության մասին օրենք, 

· Միևնույն ժամանակ, երկիրը պետք է ներում շնորհի համոզմունքներից ելնելով զինծառայությունից հրաժարվելու համար ազատազրկման դատապարտված կամ կարգապահական գումարտակ ուղարկված բոլոր անձանց՝ նրանց հնարավորություն տալով ընտրություն կատարելու անզեն զինվորական ծառայության կամ այլընտրանքային քաղաքացիական ծառայության միջև։ 

Ակնհայտ է, որ վերոհիշյալ կետերից և ոչ մեկը ամբողջությամբ չի կատարվել։  
 
Ստորև ներկայացված են նախկին խորհրդային հանրապետություններում՝ Վրաստանում, Ղրղզստանում, Լիտվայում, Մոլդովայում, Ուզբեկստանում, Ուկրաինայում և Էստոնիայում գործող այլընտրանքային ծառայության մասին օրենքները։  
Այլընտրանքային ծառայության անցնելու հիմքերը
 Այլընտրանքային ծառայության մասին Ղրղզստանի օրենքը 12 տարբեր հիմքեր է նախատեսում այլընտրանքային ծառայության իրավունք ստանալու համար։ Դրանց մեջ կան սոցիալական, մշակութային, կրոնական և այլ հիմքեր (Ղրղզստանի Հանրապետության «Այլընտրանքային ծառայության մասին» օրենք, Հոդված 1). Մյուս կողմից, Մոլդովայի օրենքն այլընտրանքային ծառայության անցնելու հիմքերի ցանկ չի պարունակում։ Այնտեղ ընդամենը նշված է, որ մարդիկ կարող են պացիֆիստական կամ կրոնական պատճառներով հրաժարվել զինվորական ծառայությունից (օրենքի Հոդված 3)։ Այլընտրանքային ծառայության մասին Ուզբեկստանի օրենքը տարբեր հիմքեր է նախատեսում, այդ թվում՝ կրոնական, սոցիալական և պացիֆիստական (օրենքի Հոդված 3)։ 

Ընտրության մեխանիզմ և կառավարում
· Վրաստանում գոյություն ունի Այլընտրանքային ծառայության պետական հանձնաժողով։ Պետական այս մարմինը զբաղվում է զորակոչիկներով և տարբեր կազմակերպություններով, որտեղ ընտրված թեկնածուները կատարելու են իրենց այլընտրանքային ծառայությունը։ 
· Մոլդովայում գոյություն ունի Այլընտրանքային ծառայության պետական դեպարտամենտ, որը պատասխանատու է այլընտրանքային ծառայության մասին որոշումներ կայացնելու և այն կազմակերպելու համար։ Այդ մարմինը ստեղծվել է կառավարության հրամանով։  

· Ուկրաինայում գոյություն ունի Այլընտրանքային ծառայության հատուկ հանձնաժողով, որը մասնաճյուղեր ունի երկրի բոլոր շրջաններում։ Այն որոշում կայացնելու իրավունք ունի և ստեղծվել է կառավարության որոշմամբ։ 
· Լիտվայում այլընտրանքային ծառայությամբ զբաղվում է Պաշտպանության ազգային դեպարտամենտը։ Այն պայմանագրեր ունի ստորագրված բոլոր հետաքրքրված հիմնարկների և ձեռնարկությունների հետ, և այլընտրանքային ծառայողներ է ուղարկում ընտրված հիմնարկներ, որից հետո վերահսկողությունը անցնում է տվյալ հիմնարկներին։ 
 Հայաստանում բոլոր հետաքրքրված նախարարություններն ու կազմակերպությունները պետք է ներկայացված լինեն այլընտրանքային ծառայության հատուկ հանձնաժողովում։ Հիմնական գաղափարն այն է, որ այն պետք է լինի քաղաքացիական մի մարմին, որը զբաղվում է այլընտրանքային ծառայության հարցերով։ 

ԵԱՀԿ-ն ներկայացնող ևս մի փորձագետ, Մոլդովայի այլընտրանքային ծառայության դեպարտամենտի ղեկավար, պարոն Արթուր Վիսոտինը ուսումնասիրել է այլընտրանքային ծառայության մասին ՀՀ օրենքը և կարծիք է հայտնել, որ այլընտրանքային ծառայության կառավարումը պետք է լինի քաղաքացիական։ Մասնավորապես, նա նշել է Մոլդովայի օրինակը, որտեղ այլընտրանքային ծառայության դեպարտամենտը առանձնացված է պաշտպանության նախարարությունից և ղեկավարվում է կառավարության դեպարտամենտի կողմից, որի աշխատակազմը նույնպես նշանակվում է ուղղակիորեն կառավարության կողմից։ Դեպարտամենտն ունի նաև աշխատողներ երկրի տարբեր շրջաններում՝ այլընտրանքային ծառայությունը տեղերում վերահսկելու համար։ Այսպիսով, ԵԱՀԿ-ի փորձագետի հնչեցրած կարևոր կետերից մեկն այն է, որ այլընտրանքային ծառայության ղեկավարությունը պետք է լինի քաղաքացիական, որովհետև այլընտրանքային ծառայության բուն գաղափարն ու փիլիսոփայությունը հենց այն է, որ ծառայությունը զերծ պահվի ռազմական ցանկացած միջամտությունից։   
Օրենքի կիրառումը շատ կարճ ժամանակահատվածում ապացուցել է, որ օրենքը՝ իր թերություններով հանդերձ, չի կարող ապահովել այլընտրանքային ծառայության պատշաճ իրականացումը երկրում, քանի որ օրենքում խախտված են այլընտրանքային ծառայության հիմնական սկզբունքները։ Ճիշտ գործող այլընտրանքային ծառայություն ունենալու համար օրենքը պետք է լուրջ փոփոխությունների և լրացումների ենթարկվի։ 
Եզրակացություն
Բանակում բարեփոխումների խնդիրը արդեն վաղուց է հասունացել, իսկ մարդու իրավունքների խնդիրը այդ բարեփոխումների կարևոր մասերից մեկն է։ Բանակի խորհրդային ոճի կառուցվածքը մարդու իրավունքների, արդարադատության մատչելիության և մարդկային արժանապատվության գաղափարների ոտնահարման տեղիք է տալիս։ Արդի շրջանի բոլոր խնդիրները լուծելու համար բանակը պետք է որքան հնարավոր է ճկուն լինի։ Հատկապես որոշում կայացնողները պետք է հասկանան, որ բարեփոխումներ նմանակելու ժամանակն արդեն անցել է, և հիմա անհրաժեշտ է լուրջ զբաղվել բանակի մարտունակությունը ամրապնդելու իրենց առաջնային պատրականությամբ՝ միևնույն ժամանակ պատշաճ ուշադրություն դարձնելով բանակում մարդու իրավունքների և օրենքի գերիշխանության խնդիրներին։ Չաշխատող այլընտրանքային ծառայությունը լավ օրինակ է, որը ցույց է տալիս, թե ինչպես է բարեփոխումների նմանակումը կաթվածահար արել և սպանել «այլընտրանքային ծառայություն» կոչված նախաձեռնությունը։ 
Բարեփոխումները տեղի կունենային, եթե մարդիկ չփորձեին պահպանել հին և կոռումպացված համակարգը։ Բարեփոխումների անշրջելիությունը պետք է ամենաառաջնային խնդիրը լինի որոշումներ կայացնողների համար։ Իրական բարեփոխումներ ու փոփոխություններ կկատարվեն միայն այդ դեպքում։ Հակառակ պարագայում, մարդու իրավունքների խնդիրները և բանակի հզորությունը միշտ վտանգված կլինեն, և ի վերջո մենք բաց կթողնենք բարեփոխումներ կատարելու մեր հնարավորությունը, որովհետև հեշտ է հասկանալ, որ բարեփոխումներ կատարելու ժամանակն անվերջ չէ, և այժմ հետ մնալը կնշանակի զարգացման  հնարավորությունները բաց թողնել ապագայում։ Այդ տեսակետից մարդու իրավունքների ոտնահարումները և կոռուպցիայի բարձր մակարդակը քողարկելու համար «փակ հաստատություն» տերմինի գործածումը կարող է հանգեցնել ամբողջ համակարգի փլուզմանը և ապագայում քաոսային ու անկառավարելի իրավիճակում հայտվելուն։  
Նոյեմբեր, 2006թ. Երևան 
� 32. Յուրաքանչյուր մասնակից պետություն պարտավոր է ապահովել, որ զինվորական, պարա-զինվորական և անվտանգության ուժերի ծառայողները կարողանան օգտվել ԵԱՀՀ փաստաթղթերում և միջազգային իրավունքի մեջ արտացոլված մարդու իրավունքներից և հիմնարար ազատություններից՝ սահմանադրական և օրենսդրական դրույթներին և իրենց ծառայության պահանջներին համապատասխան։ 


33. Յուրաքանչյուր մասնակից պետություն պարտավոր է համապատասխան իրավական և վարչական մեխանիզմներ ստեղծել՝ իր բոլոր ուժերի անձնակազմի իրավունքները պաշտպանելու համար։


34. Յուրաքանչյուր մասնակից պետություն պարտավոր է ապահովել, որ իր զինված ուժերը, ինչպես խաղաղության, այնպես էլ պատերազմի ժամանակ, ղեկավարվեն, համալրվեն, վարժվեն և սարքավորումներով հագեցած լինեն այնպես, որ դա համապատասխանի միջազգային իրավունքի դրույթներին և տվյալ պետության պարտավորություններին, որոնք կապված են զինված հակամարտության ժամանակ զինված ուժերի օգտագործման հետ, այդ թվում՝ 1907 թ.-ի և 1954 թ-ի Հաագայի կոնվենցիաներին, 1949 թ.-ի Ժնևի կոնվենցիաներին և դրանց՝ 1977 թ.-ի Լրացուցիչ արձանագրություններին, ինչպես նաև ավանդական զինատեսակների օգտագործման մասին 1980 թ.-ի կոնվենցիային։


37.Մասնակից պետությունները պարտավոր են զինված ուժերը չօգտագործել առանձին մարդկանց՝ որպես անհատների կամ որևէ խմբի ներկայացուցիչների, մարդու և քաղաքացիական  իրավունքների խաղաղ և օրինական իրականացումը սահմանափակելու համար, ոչ էլ նրանց ազգային, կրոնական, մշակութային, լեզվական կամ էթնիկական ինքնությունից զրկելու համար։








� ՆԱՏՕ-ի հետ Անհատական գործընկերության պլանի շրջանակներում Հայաստանի պարտավորություններ, 1.6 Զինված ուժերի ժողովրդավարական վերահսկողություն։ 


 


� Անհատական գործընկերության ծրագիր,  1.3.5


� Ամփոփելով, պետք է ասել, որ թեև օրենքը փոփոխության է ենթարկվել Երևանում փորձագետների հետ հանդիպումից հետո, այն մնում է խիստ սահմանափակ (ընդունվում են կրոնական հիմքերը) և պատժիչ (այլընտրանքային աշխատանքային ծառայության տևողութունը)։ Այսպիսով, իր որոշ էական մասերով օրենքը չի համապատասխանում համոզմունքներից ելնելով զինվորական ծառայությունից հրաժարվելուն և այլընտրանքային ծառայությանը վերաբերող եվրոպական չափանիշներին։





